
 Peder Istad. (Foto: Fred Jonny Hammerø).



 Peder Istad laga ei isrose på slottsplassen til 
Kong Harald sin 70-års dag. (Foto: Peder Istad)

Peder Istad (39) og kollegene i firmaet Minus 

har blitt lagt merke til som iskunstnarar dei 

siste åra. Kombinasjonen av reine linjer og 

bruk av lyd og lys har blitt eit kjenneteikn. Det 

siste prosjektet har Istad gjort på heimebane. 

Snøhotellet på Bjorli hadde offisiell opning 

den 4. januar, og frostrøyken stod stolt ut av 

munnen på ordføraren i Lesja då han opna 

den nye turistattraksjonen. Både hotelleigar, 

kunstnaren sjølv og publikum var svært be-

geistra over resultatet.

Også vår kunstinteresserte dronning Sonja 

har sansen for Peder Istad sine verk, og difor 

trappa Istad opp på slottet i fjor saman med 

skodespelar og regissør Bentein Baardson, 

som i høvet var kledd i svartdress og blank-

pussa sko. Peder Istad sjølv var meir uvørden 

i shorts og sandalar. – Det er litt av ei historie 

det der, seier Peder Istad. Eg og sambuaren 

min Anne var klar for ferie, og heldt på med 

dei siste førebuingane for å rømme landet då 

eg fekk telefon frå slottet. Dronning Sonja ville 

ha eit møte med meg dagen etter for å førebu 

ei overrasking til Kong Harald sin 70-års 

dag. Ettersom det var dagen før vi skulle på 

ferie, var vi opptekne med pakking, vasking 

av klede og vatning av plantar etc. Til alt 

overmål gjekk vi tom for vatn, og difor kom eg 

til slottet – slett ikkje kledd for anledninga. 

Men dronninga tok det med fatning, og vi fekk 

både oppdraget og ei omvisning på slottet. 

– Vi ville lage overraskinga til kongen på 

slottsplassen, og ho skulle ta seg godt ut både 

frå slottsbalkongen og frå bakken. Det vart 

ein stor isskulptur, ei isrose, der folk kunne 

gå mellom kronblada – ei vandring gjennom 

dataprogrammert lyd og lys. Rosa bestod av 

i alt 14 kronblad, med klar symbolikk til to 

gonger sju, ettersom både Kong Harald og 

Dronning Sonja fylte 70 år i 2007. Inst i rosa 

stod eit stort og eit litt mindre kronblad mot 

kvarandre. Dette skulle symbolisere kongen 

og dronninga, noko dei kongelege sette svært 

stor pris på, fortel Istad. 

Iskunst blir laga på kort tid. – Vi var 15 mann 

i drift i ei og ei halv veke for å lage isrosa. 

Det gjekk med 100 tonn med is, eller 2000 

isblokker, og det er den største isinstallasjo-

nen som har vore laga. Det er også det einaste 

prosjektet som har fått plass mellom sjølve 

slottet og statuen av Karl Johan på hest. Her 

skal det eigentleg ikkje skje noko, området er 

disponert til Garden. Den einaste som kunne 

gje oss løyve til å byggje noko her var kongen 

sjølv, så slik gjekk det med den hemmeleg-

heita, smiler Istad. 

Peder Istad har kunstnarblod i årene. Faren er 

bildekunstnar, og søstera har også valt kunst-

en som leveveg. Som barn uttalte kunstnar-

sonen klart og tydeleg at han ikkje skulle bli 

nokon kunstnar, han skulle bli arkitekt. Men 

då han byrja på ein privat kunstskole for å 

forbetre nokre karakterar og gjere seg klar for 

arkitektstudia, endra han meining. – Dette 

var verkeleg plassen min, eg fekk eit kick og 

ei spirituell vakning av det, seier Istad. Sidan 

utdanna han seg ved målarlinja ved Kunst- og 

Handverkskolen, der han gjekk ut i 1995. 

Så vart han altså kunstnar, men no får han 

dyrka arkitektinteressa likevel. Snøhotellet  

på Bjorli med 12 unike rom, er både arkitektur 

og kunst. Her kan gjestane gå frå rom til rom 

og nyte dei ulike uttrykka, før dei kanskje 

avsluttar med ein kald drink i baren. Kvart 

rom er forma som eit egg, og har sitt eige 

formspråk. Hotelloppdraget passa perfekt 

til Istad, han likar store prosjekt, og å jobbe 

tredimensjonalt.

– Eg fekk svært frie tøylar, og det er flott. Då 

kan vi ta i mot og utvikle vidare gullkorn som 

vi kjem over undervegs. For oss vart hotel-

let eit svært morosamt og krevjande prosjekt 

i grensa mellom scenografi, arkitektur og 

skulptur. Vi var ute etter å skape eit magisk 

uttrykk med lys og fargar, seier moldensaren. 

Dei frodige og svulstige former ein kanskje 

forbind med andre snøhotell ville han ikkje 

ha, Peder Istad – istaden ville han ha mi-

nimalisme og presisjon. – Vi var bevisst på 

tre stikkord: Presisjon, enkelheit og heilheit. 

Romma i snøhotellet er lyssett med LED-

belysning, og vi har brukt milevis med kabel 

som er skjult i veggane. Is er svært lydab-

sorberande, og til saman gir dette ei spesiell 

stemning som grensar til det sakrale, meiner 

Istad. 

– Snøhotellet på Bjorli har blitt betre enn eg 

torde drøyme om. Vi jobba 12–13 timar kvar 

dag i 3 veker. Eg hadde med eit team på sju 

personar, nokre hadde eg jobba med før, andre 

var nye. Å ha sans for form er sjølvsagt ein 

fordel når ein skal assistere på prosjekt som 

dette, men det aller viktigaste er haldninga. 

Ein må tru at ting går an å få til, ein må vere 

litt actionprega og ha eit killarinstinkt. På 

Bjorli hadde eg mellom anna med meg ein 

kokk, og ein tidlegare heavymetalmusikar. 

Musikaren var ny i gruppa, han jobba som ein 

gal frå morgon til kveld, og gjorde ein kjem-

 Peder Istad er glad i ekspedisjonar, og har 
padla Grønland på langs. (Foto: Peder Istad) Skulptur frå tevling i Målselv i 1999.

(Foto: Peder Istad)



pejobb sjølv om han ikkje hadde erfaring. Når 

ein arbeider med is er det meste nytt, det har 

ikkje vore gjort tidlegare, så da gjeld det å vere 

løysingsorientert. 

Peder Istad meiner is og snø er fullgode 

kunstnariske materiale. – Ei ulempe er at eg 

kan bli kald på hendene, spesielt når eg arbei-

der mykje med vatn. Og ein må ha vatn for å 

lage kramsnø, seier Istad. Kanskje var det ein 

gong han stod med iskalde hender i ei bøtte 

med vatn og snø at han begynte å fundere på 

korleis i all verda han kunne lage kramsnø 

meir effektivt. Og svaret vart etter kvart inn-

lysande: sementblandar! No er sementblandar 

i flittig bruk både under den årlege produksjo-

nen av snøhotell i Jukkasjärvi i Finland og ved 

andre konkurransar.  

Peder Istad legg alltid lista høgt. Det gir 

mange arbeidstimar. – På Bjorli jobba vi 

mykje meir enn vi hadde trudd sjølve, og eg 

trur ikkje vi skal bruke så kort tid på arbeidet 

seinare. Ein ting er idéarbeidet, men også 

det meir praktiske som saging, sparkling og 

produksjon av snø tek tid. Vi brukar mykje tid 

på finishen – på detaljar som ein kanskje ikkje 

tenkjer over som gjest på hotellet, men som 

ein sannsynlegvis hadde lagt merke til om 

det var ugjort. På Bjorli har alle romma ulike 

fargar. Eg likar å jobbe med fargenyansar, då 

tenkjer eg litt som med måleri. Og kanskje er 

det spesielt når det gjeld fargar det er størst 

potensiale for utvikling innan isskulptur. 

Skulpturar i snø og is er ikkje kunst som 

blir ståande i hundrevis av år, det er meir å 

samanlikne med ei teaterforestilling eller 

ein fjelltur i eit bestemt vêr og lys. Det må 

opplevast der og da, og kan ikkje lagrast. – Eg 

gjer så godt eg kan for å dokumentere, ved å 

ta gode bilde, men det blir aldri det same som 

å oppleve det, eg vil aldri klare å fange alle 

detaljane. Difor håpar eg at så mange som råd 

tek turen til Bjorli og kikkar på snøhotellet. 

Dersom vêret er bra, kan snøhotellet stå heilt 

til mai, seier Istad som legg til at det er noko 

eige å gjere noko på heimebane, spesielt når 

responsen er så formidabel. Det er dristig av 

initiativtakarane å satse på eit slikt prosjekt 

som snøhotellet på Bjorli, meiner han.

Peder Istad er busett i Sverige, der han har ein 

verkstad. – Eg jobbar med stein frå våren og 

til jul. Steinprosjekta mine tek mykje lenger tid 

enn isprosjekta. Eg slepp aldri frå meg noko før 

det har gått eit år, det trengs ei modningstid. 

I det siste har eg brukt mest tid på å forbetre 

steinarbeid som eg har utført tidlegare. Det er 

ganske dårleg økonomi, men det er viktig at det 

eg gjer er skikkeleg, seier kunstnaren. 

Å arbeide med is begynte han med ganske 

tilfeldig, det er visst ikkje slik at det var fleire 

og meir spektakulære snømenn i hagen til 

familien Istad då Peder voks opp, enn det var 

hos naboane. – Det starta med ein nasjonal 

konkurranse i Norge i 1992, då vart eg og to til 

plukka ut for å delta, seier Istad. Sidan er han 

den i Norge som har gjort mest med is. Han 

beskriv arbeid med is som knallhardt fysisk 

arbeid, ein må vere litt gal for å gjere det, og ein 

må ha ekspedisjonslyst. Det har Peder Istad.

Han har budd på Island, og i 1995 kryssa han 

Island på ski på to veker – ein tur på 300 km. 

Året etter padla han 200 mil langs vestkysten 

av Grønland saman med ein inuitt. Det einaste 

sikringsnettet var ei fiskestong. Den fekk han 

bruk for. – Hadde eg ikkje hatt med fiskestonga 

hadde eg nok svolte i hel. Eg fiska min eigen 

mat. Vi reiste i gamaldagse grønlandske ano-

rakkar, og segla i duk-kajakkar. Vi vart svært 

godt mottekne overalt, lokalbefolkninga fekk 

enorm respekt for oss – at vi torde. Turen varte 

i heile 3,5 månader – eller 101 dagar – det same 

som Kontikiekspedisjonen, smiler Istad. No for 

tida likar han også å ta med seg tøffe turka-

meratar på små miniekspedisjonar. Sjølv om 

turane berre varer nokre dagar, gjer det godt å 

komme seg ut og vere litt villmann.

Tida med kuldegrader i lufta og snø på 

bakken er svært travel for Peder Istad, og 

han skal gjere fleire oppdrag før sevja stig. 

Neste prosjekt på programmet er ei utsmyk-

king i samband med opning av Frølageret på 

Svalbard i slutten av februar. Det er godt at 

vinteren er lang. 

 Peder Istad har plassert seg i baren på snøhotellet. (Foto: Peder Istad)

 Bruk av lys og fargar er eit særpreg ved 
snøhotellet på Bjorli. (Foto: Fred Jonny Hammerø)





 ”Kanskje den bygningen i Møre og Romsdal som ”når opp” også  internasjonalt. Et kunstverk i betong, tre og glass 
med spennende romformer, utstillinger og utsøkte detaljer som bare Sverre Fehn kan forme. Svært høy estetisk verdi.” Arkitekt: Sverre Fehn



 ”Et signalbygg for Kystverket som har ”modernisert” kystens byggeskikk. Med en tung, skiferkledd ”støyskjerm”  
og ”regnkappe” mot nord og innfartsvegen, og en luftig og åpen sørfasade mot fjorden og utsikta til Sunnmørsalpene. Et takverk holdt oppe av  
limtredragere som svever lett over bygget og binder de to ulike langfasadene sammen.” Arkitekt: Slyngstad og Aamlid. (Foto: Ove Rødal)

 ”Nyskapende arkitektur i ”frilagt” 
betong og speilende glassflater. Underordner seg 
Domkyrkja og gir samtidig en god markering som 
”fondvegg” mot Rådhusplassen og torget.”  
Arkitekt: Cappelen og Rodahl.

 ”Anleggets hovedidé er 
et stort og samlende, kvadratisk sentralrom med 
fire bygningskropper rundt. Konseptet gir korte 
og effektive ganglinjer mellom ulike funksjoner. Et 
”funksjonalistisk” uttrykk med lyse materialer og 
stor glassflater gir et lett og luftig preg.”  
Arkitekt: Slyngstad og Aamlid.

 ”Et litt uvanlig 
fritidshus i vårt landskap med en klar og rendyrka 
idé, enkle former, god materialbruk og høgt este-
tisk nivå. Stort og påkosta anlegg, men likevel ikke 
påtrengende og prangende.”  
Arkitekt: Georg Øye, Surnadal.

 ”Et helhetleg bomiljø med 
mange gode kvaliteter, enkle bygningsformer med 
varisjoner over ett pulttak-tema. Trygt bomiljø med 
bilfrie uterom og gode lekeareal. For beboerne er 
det naturlige møteplasser som innbyr til kontakt, 
samhold og trivsel. Fleksible bygninger som gir 
rom for ombygging og tilbygging etter endringer i 
behov. Et forbilde i god bustadbygging.”  
Arkitekt: Torstein Ramberg

 ”Funksjo-
nell og oversiktlig bygning med et luftig preg. Godt 
tilpassa landskap og terrengform med adkomst og 
parkering på ulike plan. Et vellykket eksteriør med 
et ”tekno”-uttrykk som samsvarer med funksjonen.” 
Arkitekt: Knutsen og Lundvall

 ”Fjordsenteret i 
Geiranger. En genial idé – å utforme en bygning på 
dette stedet og til dette formålet som er formet som 
en geirr – en spydspiss. Et godt helhetleg grep som 
er sikkert gjennomført av en av de beste formgi-
verne i norsk arkitektur i dag.”  
 Arkitekt: Gudmundur Jonsson



 ”Svært uvanlig med en hel ”bydel” forma av samme arkitekt. Kosbergs måte å forme 
bygninger på har stor vekt på et sterkt uttrykk og individuelt preg.  Med badeanlegget som er under plan-
legging, vil det etter hvert stå seks individuelle bygninger/anlegg i sjøfronten på Reknes i Molde utformet 
av en arkitekt som har gitt et markant ”avtrykk” i byen.” Arkitekt: Kjell Kosberg

 ”Enkel 
og harmonisk hovedform med tydelige, funksjons-
bestemte nyanser. Gjennomført materialbruk som 
samsvarer godt med det arkitektoniske hovedgre-
pet.” Arkitekt: Ivar Bjordal

 ”På 1960-tal-
let var dette nyskapende arkitektur i betong som 
utfordret grensene for det bygningsteknisk mulige 
på den tida. Stillingen/vinkelen til de rombegren-
sende flatene gir en spesiell romopplevelse. Ut-
smykking av høg kunstnerisk kvalitet utført av 
Gunnar S. Gundersen.” Arkitekt: Odd Østbye

 ”En frittliggende ene-
bolig i skrått vestlandsterreng. Med ’ryggen’ mot 
nord og riksvegen og ’ansiktet’ åpent mot fjorden.  
Rustikt preg med ’naturmaterialer’ uten å bli ’vul-
gært’.” Arkitekt: Peder Ristesund

 ”Bygning etter ”Rema-
modellen”: ”det enkle er ofte det beste”. Ujålete, 
enkle virkemiddel, men likevel med et sakralt og 
høgtidelig preg.” Arkitekt: Alf Apalset

 ”Enkel og 
nøktern modernistisk bygning på en trang og 
utfordrende tomt. Gode estetiske løsninger – fine og 
enkle detaljer.” Arkitekt: Gjøsund

En rasjonell utnyt-
telse av en svært bratt og utfordrende tomt mellom
etablert bebyggelse og skogen. Med bærekonstruk-
sjoner i limtresøyler og -dragere, supplert med 
stålrammer og -stag, svever den smale og høye 
bygningskroppen lett over terrenget. Der en rekke 
prosjekt på 1990-tallet gjentar funksjonalismen 
som stil, utnytter dette prosjektet noen av funksjo-
nalismen sine grunnprinsipp: – den frie planen og 
bygget løftet fritt fra bakken – konstruksjonen blir 
vist fram og materialene sin egenart blir dyrket 
fram. Men formspråket peker framover i tid.”
Arkitekt: Jensen & Skodvin













Det er oppretta eige Miljøutval i Møre og Romsdal 

fylke, etter vedtak i fylkestinget.

Miljøutvalet blir eit tverrfagleg og rådgjevande organ 

for fylkesutvalet, og skal rapportere til fylkesutvalet. 

Miljøutvalet skal arbeide for å fremje miljøomsyn på 

alle dei fagområda som fylkestinget har mynde over. 

Miljøutvalet skal m.a. ha ansvar for klimameldinga, og 

vil behandle saker innan områda bio-mangfald, frilufts-

liv, forureining, planlegging for ei berekraftig utvikling 

og klima. Miljøutvalet har 9 medlemer.

Les meir: www.mrfylke.no - og sjå under politiske saker

Verdiskapingspiloten Atlanterhavsvegen  

Bud – Kristiansund er no oppe med eigne nettsider: 

www.verdiskapingsprogrammet.no. Programmet,  

som er forankra i kulturavdelinga i Møre og Romsdal 

fylke, er ein av 11 nasjonale pilotar innanfor  

Riksantikvaren og Miljøverndepartementet sine  

satsingar på kulturminnebasert verdiskaping. På denne 

kyststrekninga ønskjer ein å få til ei heilskapleg  

satsing på kulturarv og landskap, og sørgje for  

at kulturminne og kulturmiljø blir tatt i bruk i  

utviklinga av lokalsamfunn og næringsliv.  

Les meir: www.verdiskapingsprogrammet.no

Omkring 40 representantar frå kommunar, næringsliv 

og fylkesadministrasjon deltok då det nye prosjektet 

”Tilflytting og rekruttering 2017” før jul hadde opp-

startseminar. Prosjektet har som mål å auke tilflyttinga 

til fylket og sikre rekruttering av kompetent arbeids-

kraft til eit variert og spennande næringsliv, og målet 

med seminaret var å gje målgruppene i prosjektet 

identitet, eigarskap og inspirasjon til å drive satsinga 

framover. Les meir: www.mrfylke.no/tilflytting

Forsøket med einskapsfylke i Møre og Romsdal  

skal halde fram til utgangen av 2009. 

– Avgjerda set oss i stand til å føre vidare arbeidet  

med å effektivisere tenesteytinga til innbyggjarane  

i fylket, seier fylkesdirektør Ottar Brage Guttelvik.  

I tilsagnet frå Kommunal- og regionaldepartementet  

blir det vist til at avgjerda om vidareføring av forsøket  

må sjåast i lys av forvaltningsreforma, som etter  

planen skal tre i kraft i 2010. 

Les meir: www.mrfylke.no/einskapsfylke



I Fræna kommune prøver ein ut eit system  

for jordformidling gjennom prosjektet “Fiskar- 

bonden sin arv”. Ein har kartlagt ledig beiteareal  

i den nasjonalt viktige kulturlandskapssona  

langs Hustadvika. Ledig beiteareal blir tilbydd 

interesserte husdyreigarar. Hittil er 570 dekar 

nasjonalt viktig kulturlandskap inngjerda og  

beita gjennom jordbank-modellen. Dersom  

jordbank-modellen fungerer bra, vil det vere  

aktuelt å prøve ut dette fleire stader.

Les meir: www.mrfylke.no/landbruk

Konjunkturar og pengepolitikk, men også kultur,  

fantasi og natur som tilnærming stod på agendaen under 

Mørekonferansen, som vart arrangert i Ålesund før jul. 

Sentrale innleiarar var sentralbanksjef Svein Gjedrem;  

sjeføkonom i Sparebanken Møre, Inge Furre; forskarar 

frå Møreforsking og fantasiminister Hans Christian 

Medlien som snakka om ’Attraktive lokalsamfunn og 

næringsutvikling’. Målet med Mørekonferansen er å vere 

ein sentral møteplass for næringsliv, finans, politiske og 

offentlege aktørar, ved å setje nærings- og samfunns-

utvikling på dagsorden.

Les meir: www.mrfylke.no/morekonferansen

Det er valt nytt Ungdomspanel frå 

Ungdommens Fylkesting:

Fredric Bjørdal, Ørsta (leiar), Kjetil  Steen Rostad, 

Sunndal, Kristine Hollingen, Aukra, Vetle Wang 

Soleim, Smøla, Pernille Dale, Norddal, Kristina 

Juul, Kristiansund, Jørgen Ask Bakke, Sandøy, 

Ramon Karadash, Vestnes, og Lene Nesset, 

Ålesund.

www.mrfylke.no, www.ungweb.no

















”Godt er godt og nok er nok” heiter barneboka som 

elevar ved Dale barneskole i Kristiansund har laga 

med Kultursekk-støtte. 

Saman med forfattaren Ingunn Aamot har sjuande-

klassingar ved Dale barneskole i Kristiansund  laga bok. 

Stikkord er søtsaker, sunn kost og trolldom. Prosjektet 

er finansiert med lokale midlar som Møre og Romsdal 

fylke fordeler til arbeid med Kultursekken. 

www.kultursekken.no

Kommunalminister Magnhild Meltveit Kleppa roste gründer-

hjelparar i hoppid.no på storskjerm under avslutninga av 

sertifiseringa dei har vore gjennom. Det spesielle hoppid.no-

prosjektet har vekt begeistring i departementet, og fleire fylke 

viser også stor interesse for nybrottsarbeidet.

Med hoppid.no-prosjektet er gründerlysta i Møre og Romsdal 

på veg oppover igjen, etter ein periode med mindre etablerarlyst. 

www.hoppid.no

Møre og Romsdal er første fylke med strategiplan for syklistar 

og gåande. Behova er i milliardklassen – no vert kommunane 

utfordra til å prioritere mjuke trafikantar. Aukande biltrafikk 

har dei siste tiåra pressa mjuke trafikantar ”av vegen”: I store 

delar av Møre og Romsdal er arealet for gåande og syklande 

krympa til 10 cm mellom kvitstripa og grøfta, seier Svein  

Neerland som har koordinert planarbeidet. 

www.mrfylke.no

www.godhelse-mr.no

683 bønder i Møre og Romsdal, halvparten av 

mjølkeprodusentane her, vil kjøpe kvotar for å auke 

mjølkeproduksjonen. Mjølkebønder som vil slutte, 

kan fritt selje halvparten av kvoten – resten må sel-

jast til staten som sel til mjølke-bønder som vil drive 

vidare. Her i fylket var det i fjor 67 bønder som valde 

å selje til saman 5,2 mill. liter mjølkekvote. 

www.mrfylke.no/landbruk

Bernt Johannes Hildrestrand frå Hildre i Haram 

kommune vart under fylkestinget i desember  

overrekt Fylkeskulturprisen 2007. Hildrestrand 

fekk prisen for sitt store og breie kulturengasje-

ment. Prisvinnaren sa seg glad for prisen, og heldt 

fram at det han har fått til ikkje hadde vore muleg 

utan gode medspelarar: – Mange har vore saman 

om dette. Så er også kultur samlande og viktig for 

at folk har det godt saman, seier Hildrestrand. 

Les meir: www.mrfylke.no/kultur



Satsinga på vidareforedling av lokal, kortreist mat held 

fram. I begynnelsen av februar var det kurs for produsentar 

og andre interesserte på Åndalsnes, der mellom anna 

bygging og bruk av bakaromn, produksjon av is, produkt-

formidling og historieformidling stod på programmet.

Satsinga er eit samarbeid mellom landbruksavdelinga 

i Møre og Romsdal fylke og reiselivs- og 

landsbruksorganisasjonar.

www.mrfylke.no/landbruk

www.bondelaget.no/moreogromsdal

www.norsk-bygdeturisme.no

Arbeidet med klimaplan for Møre og Romsdal er 

no i gang, slik fylkestinget vedtok i desember. 

Klimaomsyn skal gjelde alle planar og samfunnsområde, 

både i fylket som organisasjon og fylket som samfunn. 

Sjølve planarbeidet vil bli organisert som eit prosjekt og  

vil truleg vere ferdigstilt i 2009.

Fylkesdelplan for klima, sak T-82/07. 

www.mrfylke.no

Kommunenes Sentralforbund avvikla Landsting og 

Kommunedagar i Molde i begynnelsen av februar.

Om lag 800 representantar frå heile landet var samla, for 

mellom anna å høyre finansminister Kristin Halvorsen, 

tidlegare statsminister Göran Pärsson, Frederic Hauge i 

Bellona og Siv Jensen, Frp, drøfte klimautfordringar.

www.ks.no

Det vert utbetalt rovvilterstatning for vel 2200 sauer 

tapt  i 2007, om lag 1000 meir enn året før. Jerv har teke om 

lag 2000 av dei erstatta sauene, bjørn vel 200, og ørn 4, viser 

tal frå areal- og miljøvernavdelinga i Møre og Romsdal fylke.

  Husdyreigarar, reineigarar, kommunar og lokalsamfunn 

kan søkje om tilskot til førebyggjande tiltak mot rovviltskade. 

Bruk av vaktarhund, tidleg innsanking og inngjerding 

av beite er mellom førebyggjande tiltak mot rovviltskade det 

kan søkjast tilskot til. 

www.rovviltportalen.no

www.mrfylke.no

I løpet av jaktsesongen var det fram til tidleg i februar 

felt fem jervar i Møre og Romsdal: Ein i Vistdalen i 

Nesset kommune, ein nord i Rindal kommune mot 

grensa til Hemne, ein i Jordalsgrenda i Sunndal 

kommune, og to i Trollheimen i Surnadal kommune. 











      







 Fylkesbiblioteksjef Ellen Kristine Molvær trivst i eit miljø der boka er i fokus. Boka vil ha ein sterk plass også i framtida, trur ho.



Frå sitt lokale i etasjen over Ålesund Bibliotek 

er dei rundt 10 tilsette ved Fylkesbiblioteket 

i Møre og Romsdal bindeleddet mot alle. 

Fjernlån-tenester, kurs og andre kompetanse-

tiltak internt og eksternt har som mål å gje 

bokormar i fylket ein god lese-kvardag og at 

dei får den hjelp og stimulanse dei treng frå 

kunnskapsrike bibliotek-tilsette.

– Eg er oppteken av litteraturformidling og  

lesestimulerande tiltak, ikkje minst for å gjere 

det meir attraktivt for gutar å lese bøker, seier 

fylkesbiblioteksjef Ellen Kristin Molvær. Ho 

vonar at biblioteka kan få ein enda sterkare 

plass når Stoltenberg & co vil ha Norge høgare 

opp på listene på internasjonale skuletestar. 

Molvær er ikkje i tvil om at biblioteka fremjar 

kunnskap på alle nivå i utdanningsløpet, og 

at skolebiblioteket skal vere ”hjartet i skolen”. 

Men det trengst meir ”blod”, gjennom sterkare 

satsing. Det må fleire bøker inn i skolebiblio-

teka, og meir personale som jamleg får styrka 

sin kompetanse. 

– Hugs at det er der mange elevar møter 

biblioteket for første gong, og får tilfang til 

gode lesaropplevingar, påpeikar Molvær.

Biblioteknettverket i Møre og Romsdal er om-

fattande. Det er folkebibliotek i alle kommu-

nane (lovfesta). 15 av dei har filialar. I tillegg 

kjem bokbuss i Rauma, bibliotek i grunnsko-

lar og vidaregåande skolar, 3 interkommunale 

biblioteksamarbeid, 4 høgskolebibliotek og  

fagbibliotek ved sjukehusa og Nynorsk Kultur-

sentrum. Dette nettverket jobbar Fylkesbiblio-

teket opp mot heile året. Auka kompetanse er 

ei prioritert satsing. For det er enno mykje å 

rette på.

– Mange bibliotek jobbar godt, men dei har 

generelt for lave løyvingar til innhald og drift. 

10 av dei 36 folkebiblioteka er også utan fagut-

danna biblioteksjef, sjølv om mange har skaffa 

seg anna god kompetanse, fortel Molvær. Det 

er stor overvekt av kvinner ved biblioteka, og 

mange biblioteksjefar ved små bibliotek har 

berre deltidsstillingar. 

– Eg  er uroa for den framtidige rekrut-

teringa av fagfolk i yrket. Her ligg store 

utfordringar, både på grunn av dei mange 

deltidsstillingane som er lite attraktive å 

søkje på, og at det no er eit generasjonsskifte i 

bibliotekmiljøet. Vi ser stor etterspurnad etter 

bibliotekpersonale på landsplan, og  eg ser det 

som svært viktig at vi klarer å rekruttere nye 

bibliotekarar hit til fylket.

– Vi har ei viktig rådgivarrolle både for dei, 

for biblioteka, skolane og det politiske miljøet. 

Våre tilbod og aktivitet skal spegle behova 

i folke- og skolebiblioteka, og fører også til 

mykje reiseverksemd i heile fylket. Fylkesbi-

blioteket har eit stort nettverk av samarbeids-

partnarar, og jobbar i ulike saker tett opp mot  

andre avdelingar i Møre og Romsdal fylke. 

Ellen Kristin Molvær ser ikkje 

mørkt på situasjonen. 

Biblioteka får eit stadig større utval av video, 

plater og lydbøker. Lydbøkene er kjempepopu-

lære. Før var dette spesialtilbod til blinde og 

svaksynte. I dag er det ”allemannseige”! 

Ein del bibliotek har eigne nettsider, med 

mange tenestetilbod og linkar.

Vinter og haust er bokbåten ”Epos” på tur 

rundt i fylket med bøker og framsyningar. 

Tilbodet skjer i samarbeid med fylkeskom-

munane Hordaland og Sogn og Fjordane, og  

sjølve bokbåt-tenesta rundar 50 år neste år! 

Men det har fleire gonger vore truga av ned-

legging. No ser Molvær likevel lyst på framtida 

for den gamle fjord-slitaren.

– ”Epos” er bygd som ein bokbåt, og er 

eit unikt tilbod. Det blir hevda at tilbodet er 

”gammaldags”, og vi må sjølvsagt ha fokus på 

modernisering og nytenking her også, seier 

ho. Bokbåten har eiga nettside, bokbåt-klubb 

og medlemsblad to gonger i året. 

Fylkesbiblioteksjefen er glad for den sterke og 

målretta satsinga på biblioteka i dei vidare-

gåande skolane. Her har ein teke eit kvante-

sprang framover som ein del av Kunnskaps-

løftet. Ei viktig satsing er felles, sentraldrifta 

biblioteksystem for alle skolane, der ein mel-

lom anna har tatt i bruk det felles lånekortet 



som kan brukast i alle bibliotek i landet.

– Møre og Romsdal fylke har satsa stort her 

dei siste par åra, seier bokveteranen stolt. 20  

skolar har no eige skolebibliotek. 3 har kombi-

nasjonsbibliotek eller samarbeidsavtale med 

anna bibliotek. 11 har fagutdanna bibliotekar.

– Kva er hovudutfordringa for folkebiblioteka?

– At alle skal ha rett til å møte gode  

bibliotek med variert tilbod av trykte og di-

gitale kjelder. Dei minste biblioteka manglar 

enno ressursar til å dekkje si samfunnsmes-

sige rolle og oppfylle forventningane til publi-

kum. Men også brukarar av desse biblioteka 

har rett til å møte eit profesjonelt personale 

og oppleve høg kvalitet på tenestene. Dette 

utfordrar oss når det gjeld nye og framtids-

retta modellar.

– Vi må i framtida gå frå å vere tradisjo-

nelle, samlingsorienterte bibliotek med fokus 

på interne system til sterk brukarfokusering. 

Her er IKT og felles-system avgjerande verk-

tøy. Det er viktig at biblioteka mellom anna 

tar ut gevinsten med automatisering og ulike 

felles-system, at ikkje alle sit på kvar sitt nes 

og gjer dobbeltarbeid. Fagfolka må ”rydde” 

meir tid til formidling av litteratur og kunn-

skap. Vårt mål er å gjere Møre og Romsdal til 

eit betre bibliotekfylke. 

Ellen Kristin Molvær karakteriserer Fyl-

kesbiblioteket som eit bibliotek for biblio-

teka i Møre og Romsdal. Fylkesbiblioteka 

er institusjonar som byggjer på det gamle 

Sentralbiblioteket, og skulle vere knytt til eit 

folkebibliotek. Lova har kravd dette. Men no 

er denne lova endra, og det har skjedd store 

endringar i fylkesbiblioteka. Til hausten 

flyttar administrasjon og rådgivingstenesta 

i Fylkesbiblioteket ut av Ålesund rådhus og 

til nye lokaler i Kirkegata, eit steinkast unna. 

Fjernlånskontoret held fram i Ålesund biblio-

tek, sidan basis for denne tenesta er fylket 

og Ålesund bibliotek sine felles samlingar. 

Fylkesbiblioteket vil då framstå med auka 

fokus på rådgivings- og utviklingsoppgåver, 

kurs og kompetansetiltak for heile fylket. Det 

er laga ein ny samarbeidsavtale med Ålesund 

kommune. Her går ein over til internt kjøp av 

tenester i staden for at fylkesbiblioteket sitt 

personale skal delta i vaktordninga, mellom 

anna med kvelds- og laurdagsvakter i Åle-

sund bibliotek. 

 Innvandrarar og flyktningar er ivrige brukarar av biblioteka, fortel fylkesbiblioteksjef Ellen 
Kristin Molvær. Her saman med (f.v.) Boris Reisman, Halil Hasic og Halil Zubovic i Ålesund bibliotek.

 Det er satsa sterkt på bibliotektenestene i dei vidaregåande skolane. Fylkesbiblioteket sine 
ressurspersonar her er IKT-rådgivar Tommy Skalstad og bibliotekrådgivar Heidi Sørensen Drageseth.



1.  Odd Bondevik er den andre biskopen i Møre bispe- 

 dømme. Kva heiter han som var den første? 

2.  Kor langt er det frå Sunndal til Molde etter at  
 Skrøotunnelen i Jordalsgrenda vart opna?

3.  Reiselivsselskapet Classic Norway opna nyleg verdas   
 sørlegaste snøhotell. Kor?

4.  Filmprodusenten Margreth Olin vart nyleg tildelt ein   
 pris. Kva pris var dette?

5.  Kva heiter kommunesenteret i Sula?

6.  Selskapet Fast vart nyleg seld til Microsoft. Kva heiter   
 leiaren i Fast? 

7.  Kor mange vanlege idrettslag med kor mange medlemer  
 er det i Møre og Romsdal?

8.  Sivert Aarflot starta det første biblioteket på landsbygda.  
 I kva for kommune? 

9.  Kva heiter den største landkommunen i  
 Møre og Romsdal?  

10.  Kor finn vi verdas nordlegaste eikeskog? 

11.  I år, og kvart fjerde år, er det skotår. Kva er det? 

12.  I Møre og Romsdal er det fire bevarte tingkretsar. To av  
 dei ligg i same kommune. I kva for kommune?  

13.  Kva er det latinske namnet på kragebeinet?

14.  Kor er fjellet Goksøyra?

15.  Kven er ordførar i Stranda?

16.  Kva heiter den største innsjøen i vårt fylke?

17.  Driva er den lengste elva i Møre og Romsdal.  
 Kor renn Driva?

Oppåbere

I Liabygda i Stranda seier dei oppåbere om skare.
Eks: Eg hadde ikkje ski, eg gjekk på oppåbere.

1.  Ole Nordhaug.

2.  88 km. 

3.  På Bjorli.

4.  Livsvernprisen av Organisasjonen  

 Menneskeverd. 

5.  Langevåg.

6.  John M Lervik, opprinneleg frå Øksendal.

7.  Ca 470 vanlege idrettslag med 75.000  

 medlemer i Møre og Romsdal.

8.  Volda kommune. 

9.   Ørsta kommune.

10.  I Stangvik i Surnadal kommune.

11.  Eit år med 366 dagar, februar har  

 29 dagar når det er skotår.

12.  Averøy, ein ved ferjetillegget på Bremsnes,  

 den andre ved Kvernes stavkyrkje. 

13.  Costa.

14.  I Eresfjord i Nesset. 

15.  Frank Sve.

16.  Eikesdalsvatnet. 

17.  Driva er 150 km lang, og renn frå  

 Dovrefjell gjennom  Drivdalen til Oppdal,  

 og derfrå vestover ned til Sunndalsøra.


